An Teastas Sóisearach
Aonad 6 – Mé féin sa saol mór
   An tríú domhan ar lean

An tríú domhan ar lean: Nótaí an Mhúinteora
	Leibhéal

An Teastas Sóisearach – Dúshlánach 

	Spriocanna
	Cumas tuisceana, scríbhneoireachta, léitheoireachta agus labhartha na ndaltaí a fhorbairt sa réimse saoil – an tríú domhan  

	Stór focal
	An tríú domhan agus tíortha i mbéal forbartha


	Straitéisí Múinteoireachta Molta


Tá na ceachtanna bunaithe ar óráid le linn díospóireachta, ó dhalta scoile as Coláiste Eoin. 
Tá na ceachtanna oiriúnach do rang a bhfuil caighdeán ard Gaeilge acu don Teastas Sóisearach, ach is féidir leat féin iad a láimhseáil ar bhealach a oireann don rang atá agat féin. 

Réamhobair 1
· Léigh na treoracha agus na focail atá ar an sleamhnán. Ná mínigh na focail do na daltaí go fóill.

· Iarr orthu na ceisteanna a dhéanamh ina mbeirteanna. 
· Ansin, téigh féin siar ar na focail ar fad (féach na Freagraí). 
Réamhobair 2
· Léigh na ceisteanna atá ar an sleamhnán. 

· Iarr orthu na ceisteanna a dhéanamh ina mbeirteanna. 

· Ansin, téigh féin siar ar na freagraí ar fad (féach na Freagraí). 

Éisteacht 1
· Léigh na ceisteanna don chleachtadh éisteachta leis an rang ar fad sula gcuireann tú an mhír ar siúl ionas go mbeidh a fhios acu cén freagraí a bheidh á lorg acu agus iad ag éisteacht. 
· Más féidir, fág na ceisteanna thuas ar an scáileán fad is atá an mhír á seinm.
· Cuir an mhír ar siúl cúpla uair, ag stopadh tar éis freagra gach ceiste más gá. 
· Pléigh freagraí na gceisteanna leis an rang ar fad ag an deireadh.
· Téigh siar ar na freagraí a bhí acu. Féach an script. 
Éisteacht 2
· Mínigh don rang go mbeidh siad ag éisteacht leis an mír arís, ach an t-am seo go gcaithfidh siad na bearnaí sa script a líonadh.
· Pléigh na focail a roghnaigh siad. Féach an script mar threoir.

 Iarphlé 1
· Léigh na ceisteanna ar an sleamhnán ionas go dtuigfidh na foghlaimeoirí gach ní. 
· Is féidir an rang a roinnt ina bheirteanna, i ngrúpaí nó is féidir na ceisteanna seo a phlé leis an rang ina iomláine. 
· Ba cheart píosa maith cainte a bheith agaibh leis na foghlaimeoirí faoi na ceisteanna seo. Is minic a bhíonn fonn ar dhéagóirí labhairt faoi na fadhbanna a bhíonn acu, go háirithe ó thaobh foghlamtha de. 
· Is páirt an-tábhachtach iad an fheasacht foghlamtha agus an fheasacht teanga i bhfoghlaim teanga agus níor cheart faillí a dhéanamh iontu. 
Iarphlé 2 (A agus B)
· Roinn an rang i mbeirteanna agus bíodh cóip phriontáilte agat de A agus B do gach duine sa rang.
· Tabhair cóip A do dhuine A agus tabhair cóip B do dhuine B. Abair leo gan a gcuid bileoga a thaispeáint dá chéile. 
· Léifidh duine A na ceisteanna amach do dhuine B agus beidh ar dhuine B freagraí na gceisteanna a thomhas. Tabharfaidh duine A an freagra ceart do dhuine B tar éis gach ceiste. 
· Ansin, abair leo róil a mhalartú.
· Bí ag siúl timpeall ag cuidiú leo más gá.
· Pléigh na ceisteanna leis an rang ina iomláine ansin, agus bí cinnte go bhfuil cóip A agus B ag gach duine.

 Iarphlé 3
· Léigh na ceisteanna ar an sleamhnán ionas go dtuigfidh na foghlaimeoirí gach ní. 

· Bíodh plé oscailte agaibh ar fad faoi na difríochtaí idir scoil i Mósaimbíc agus an scoil ina bhfuil sibh féin.
· Scríobh an stór focal a thagann aníos ar an gclár. 
	Freagraí


Réamhobair 1

(1)

comhbhádóir


gnáthmhuintir


míchothú bia


riachtanach 
géarchéim 

caiteachas 

paiseanta 

vacsaíniú 

ragobair 

leigheas

soiléiriú 

Indiaigh 

maláire 

(2) Braitheann na freagraí ar gach foghlaimeoir.

(3) 


comhbhádóir – fellow speaker, mate


gnáthmhuintir
 - ordinary people

míchothú bia – malnutrition 


riachtanach – necessary 

caiteachas – expenditure 

géarchéim – crisis

paiseanta – passionate (go paiseanta – passionately)
vacsaíniú – vaccination 

ragobair – overtime 

leigheas – medicine 

soiléiriú – clarification  

Indiaigh – Indians 

maláire – malaria 



liúntais – allowances 

sainiúil – specific 

(4) 



Cúrsaí Sláinte

míchothú bia – malnutrition 


vacsaíniú – vaccination 

leigheas – medicine 

maláire – malaria 


Cúrsaí oibre

caiteachas – expenditure 

géarchéim – crisis

ragobair – overtime 

liúntais – allowances 
Daoine

gnáthmhuintir
 - ordinary people

comhbhádóir – fellow speaker, mate


Indiaigh – Indians 

Eile

riachtanach – necessary 

paiseanta – passionate
soiléiriú – clarification  

sainiúil – specific 

Réamhobair 2

(1) Sainiúil, riachtanach agus paiseanta.
(2) Comhbhádóirí.
(3) Liúntais – liúntas agus Indiaigh – Indiach.

(4) Comhbhádóir: comh=co / bádóir = sailor

Géarchéim: géar=sharp, cutting / céim= step, phase

Gnáthmhuintir: gnáth=usual / muintir=people 

Script – An tríú domhan
Jack Lewis








     Coláiste Eoin

A chathaoirligh, a mholtóirí, a lucht an fhreasúra agus a dhaoine uaisle eile. Is mise Jack Lewis, an dara cainteoir ó fhoireann Choláiste Eoin agus táimse, le mo chaptaen Mícheál agus mo chomhbhádóir Conall, go hiomlán i gcoinne rún na hoíche anocht – go bhfuil an stát seo rófhlaithiúil lena chúnamh don tríú domhan. Labhair Mícheál go paiseanta agus go réadúil mar gheall ar an méid a chaitheann an stát sa tríú domhan, ag léiriú nach rófhlaithiúil ar chor ar bith é ach róriachtanach. Léireoidh Conall samplaí sainiúla de chúnamh an stáit, chomh maith le soiléiriú breise a dhéanamh ar fhadhbanna móra an tríú domhan, nach féidir linn a thuiscint i gceart anseo in Éirinn. 

A dhaoine uaisle, mar is eol dúinn go léir tá fadhbanna móra sláinte agus leighis sa tríú domhan. Mar a dúirt Mícheál téann 90% de chúnamh an stáit don tríú domhan go tíortha sa Afraic. Ach, a dhaoine uaisle, i 2011 fuair 6.9 milliún páiste faoi chúig bás de bharr na bhfadhbanna seo. Níos mó ná daonra na hÉireann a dhaoine uaisle. Ar a laghad sa tír seo tá na hospidéil ar oscailt agus ag feidhmiú, a Bhernard. Níl ganntanas leighis agus vacsaíniú, tá córas agus tá cúnamh. Ní mar sin don tríú domhan a dhaoine uaisle, mar a léiríonn beagnach 7 milliún páiste marbh. Tá an cúnamh riachtanach mar a léiríonn rátaí damanta HIV, maláire agus míchothú bia. A Chonchúir ó Choláiste Rís, labhair tusa faoin difríocht iontach a dhéanfadh an cúnamh airgid a thug an stát don tríú domhan i seirbhísí leighis na hÉireann. Bhuel, an raibh a fhios agat a Chonchúir, gur chaith an HSE amháin i mbliana 610 milliún euro ar liúntais agus ragobair? Is flaithiúil sin, rófhlaithiúil b’fhéidir a dhaoine uaisle.

A dhaoine uaisle, de bharr chúnamh an stáit sa Mhósaimbíc tá laghdú 25% i méid (líon) na ndaoine a bhfuil HIV orthu. Faoi 2012 bhí ardú ó 150 míle go 250 míle i méid na ndaoine a bhfuil leigheas HIV á fháil acu. Ach tá 23 milliún duine sa Mhósaimbíc amháin a dhaoine uaisle, tá na milliúin fós i mbaol. Sin an fáth nach bhfuil an cúnamh rófhlaithiúil. A Mhegan, ó Phobalscoil Ghaoth Dobhair, dúirt tú nach bhfuil an t-airgead againn le tabhairt don tríú domhan, mar a dúirt Mícheál, 0.5% dár gcaiteachas iomlán, agus deir tú go bhfuil sin rófhlaithiúil? Ní hionann géarchéim na tíre seo a dhaoine uaisle agus an fhulaingt, an bochtanas agus an bás sa tríú domhan, a dhaoine uaisle, mar a luaigh Mícheál romham.

A dhaoine uaisle, amannta deacra iad seo mar a léirigh Mícheál agus sna hamannta deacra léiríonn muid an-chuid fúinn féin sa chaoi is a gcaitheann muid le daoine níos boichte fós ná sinn. Ní rófhada siar inár stair féin, a dhaoine uaisle, go raibh daoine ag ithe féir ar thaobh an bhóthair, agus go raibh muid ag brath ar chúnamh ó Indiaigh dhúchasacha Mheiriceá, ó ghnáthmhuintir na Tuirce agus ó phobail bheaga ar fud na hEorpa. Daoine nach raibh mórán acu le tabhairt. A dhaoine uaisle, mar a léirigh Mícheál agus mar a léireoidh Conall arís i mo dhiaidh, tá cúnamh an stáit ag rá gur fiú agus gur féidir cabhrú leo siúd atá i bhfad níos measa as ná muid, a dhaoine uaisle, mar a dúirt Mícheál, ní dúinn féin ach do gach éinne. A dhaoine uaisle, ní fíor don rún, go raibh míle maith agaibh. 

